
Uunga siunnersuut: Aalisarneq pillugu Inatsisartut inatsisaanut allannguutissatut 

siunnersuut 

(Aalisarnermut, Piniarnermut, Nunalerinermut Imminullu Pilersornermut Naalakkersuisoq)  

 

 

Saqqummiineq 

Siullermeernera 

 

Naalakkersuisut sinnerlugit Aalisarneq pillugu Inatsisartut Inatsisaanut allannguutissatut 

siunnersuut maanna saqqummiutissavara 

 

Aalisarneq aningaasaqarnitsinni tunngaviit pingaarnersaraat. Taamaammat inatsit 

ingerlaavartumik naleqqussarneqartassaaq, inuussutissarsiummut ingerlalluartitseqataallunilu 

piujuartitsisumik atuinermut ikorfartueqataaqqullugu. Siunnersuummi uani suliniutit nutaat 

arlallit pineqarput inatsimmilu arlalinnik pisarialinnik erseqqissaasoqarluni. 

Siunnersuummi nutaaliorneq pingaarneq tassaavoq Aalisarnerup Piujuartitsisumik 

Ineriartortinnissaanut Siunnersuisoqatigiit-nik pilersitsineq. Suliniut Naalakkersuisoqatigiit 

isumaqatigiissutaasa ”Ataatsimoorfigaarput Kalaallit Nunaat toqqissisimanartoq, 

kiffaanngissusilik siuariartortorlu” ilaatut atuutilersitsineruvoq. Siunnersuisoqatigiit – 

inuussutissarsiummi kattuffinnut soqutigisaqartunut attuumassuteqanngitsutut – aalisarnermik 

ingerlatsinermi aamma aalisarnermi aningaasaqarnermi pissutsit pillugit Naalakkersuisunut 

siunnersuisuussapput. Taamaalilluta Aalisarneq pillugu Siunnersuisoqatigiit atuuttut 

peqatigalugit inuussutissarsiummi misilittakkanik suliamillu ingerlatsinermi immikkut 

ilisimasaqarluta aalajangiinissanut tunngavissaqalissaagut. 

Allannguut pingaarutilik alla aamma tassaavoq, 6 meterit ataallugit angissusilinnik 

umiatsiaararsorluni aalisarnermi nammineq peqataanerup atorunnaarnera. Umiatsiaaqqat 

siunissami nalunaarsorneqartussaammata, nakkutilliinermi periarfissat 

pitsanngortinneqassapput, aalisarsinnaanermullu akuersissutilik namminneq 

aalisarsinnaanngikkuni – assersuutigalugu napparsimanermi - aalisarsinnaanermut akuersissut 

atorlugu allanik aalisarsinnaatitsissapput. Peqatigitillugu angallatit 6 meteri ataallugu 

angissusillit aalisarsinnaanermut akuersissutaat inunnut ataasiakkaanut tunniunneqartarnerat 

attatiinnarneqarpoq, ingerlatseqatigiiffiit periarfissinneqaratik, taamaalilluni sinerissap 

qanittuani umiatsiaararsorluni aalisarneq inunnit ataasiakkaanik ingerlanneqarnera 

piuinnarluni.  

Umiatsiaaqqanik 6 meteri ataallugu angissusilinnik nalunaarsuineq allaffissornermi 

unammillernartoqartoq paasinarsinikuummat, Søfartsstyrelsen, tamassuminnga suliaqarnermi 

akisussaasuusoq, oqaloqatigereerlugu, nalunaarsuinissamut piffissarititap 2028-p naaneranut 

sivitsorneqarpoq, taamaalilluni umiatsiaaqqat amerlasuut aalisarunnaarsinnaagaluarnerat 

pinngitsoortinneqassalluni. 

Tunisassiareqqiinerup siammasissusaa nalornissutaajunnaartinniarlugu tamassumunnga 

nassuiaat erseqqissarneqarpoq, taamaalilluni soorlu erlaviiaaneq, niaquiineq, sikulersuineq 



qerititsinerlu tunisassiareqqiinertut isigineqassanatik. Tamassumani inuussutissarsiortut 

nakkutilliinermilu oqartussat eseqqissaaffigineqarput. Peqatigitillugu nakkutilliinermi 

oqartussat aqqa Kalaallit Nunaanni Aalisarsinnaanermut Akuersissutinik Nakkutilliisoqarfik-

nngorlugu nutarterneqarpoq. 

Tunumi qaleralinniarneq eqqarsaatigalugu piffissaq pisassiissutinik pigisaqarfiusoq ukiuni 

qulinut inissillugu atuutilersinneqarpoq. Tamanna aningaasaliinissamik qularnaarisumik 

periarfissaqartitsilissaaq, avataasiorluni qaleralinniarneq tamarmiusoq taamaalilluni PNNP-

mik aaqqissuussinermut ilaatinneqalerpoq tamannalu aalisarneq pillugu inatsimmit 

siunertamut naapertuuppoq. 

Siunnersuummi ataatsimut isigalugu annertunerusumik paasinarsaasoqarpoq, nakkutilliineq 

pitsaanerulersinneqarpoq aalisarnerullu siunissami ilusissaanik aalajangiinissanut suliamik 

ingerlatsinermi pitsaanerusumik tunngavissiisoqarluni. Taamatut oqaaseqarlunga siunnersuut 

Inatsisartunut suliassanngortippara. 

Qujanaq. 

 

 

 

 


